
Na osnovu člana IV. 4. a) Ustava Bosne i Hercegovine, Parlamentarna skupština Bosne i 

Hercegovine, na 14. sjednici Predstavničkog doma, održanoj 9. decembra 2020. godine, i na 

15. sjednici Doma naroda, održanoj 10. februara 2021. godine, usvojila je 

 

 

IZMJENE I DOPUNE 

JEDINSTVENIH PRAVILA ZA IZRADU PRAVNIH PROPISA 

U INSTITUCIJAMA BOSNE I HERCEGOVINE 

 

 

Član 1.  

U Jedinstvenim pravilima za izradu pravnih propisa u institucijama Bosne i Hercegovine 

("Službeni glasnik BiH", br. 11/05, 58/14, 60/14, 50/17 i 70/17) (u daljnjem tekstu: Pravila) u 

članu 1. (Obim primjene u odnosu na subjekte) stav (1) iza riječi „izradu“ dodaje se riječ 

„pravnih“. 

U istom članu stav (3) briše se. 

 

Član 2. 

U članu 2. (Obim primjene u odnosu na objekat) stav (1) tačka b) riječi i zagrada: „(ako je 

druga strana saglasna)“ brišu se.  

U tački h), na kraju teksta, briše se interpunkcijski znak tačka i dodaju riječi: „i njihovi aneksi“.  

U stavu (2) riječi: „mogu se primjenjivati“ zamjenjuju se riječima: „primjenjuju se“. 

 

Član 3. 

U članu 7. (Pregled sadržaja) stav (1) riječi: „je dio obrazloženja, a“ brišu se. 

U istom članu stav (4) briše se. 

 

Član 4. 

U članu 8. (Predmet) iza stava (2) dodaje se novi stav (3) koji glasi: 

„(3) Kada se, s cilјem usklađivanja zakonodavstva BiH sa zakonodavstvom EU, preuzima 

direktiva, odnosno drugi obavezujući pravni akt EU, obavezno se navodi naziv direktive ili 

akta, odnosno dio direktive ili akta koji se preuzima.“ 

 

Član 5. 

U članu 13. (Ovlaštenja) stav (2) mijenja se i glasi: 

„(2) Ovlaštenje za donošenje propisa sadrži informaciju o: 

a) nadležnom organu za donošenje podzakonskog akta, 

b) predmetu podzakonskog akta i 

c) vremenskom ograničenju ovlaštenja za donošenje podzakonskog akta, a može sadržavati i 

odredbu da podzakonski akt poslije izvjesnog vremena automatski prestaje važiti.“ 

 

Član 6. 

Naziv člana 18. (Slučajevi, odnosno postupci koji čekaju pravosnažno rješenje) mijenja se 

i glasi: „(Neokončani slučajevi i postupci)“. 

Član 7. 

Član 44a, koji postaje član 44, mijenja se i glasi: 

 

„Član 44. 

(Upotreba izraza u muškom ili ženskom rodu) 

(1) U propisu se upotrebljava riječ koja ima rodno neutralno značenje „osoba“. 

(2) Riječi koje su radi preglednosti u propisu navedene u jednom rodu bez diskriminacije odnose 

se i na muški i na ženski rod. 

(3) Nosioci normativnih poslova dužni su u uvodnim odredbama propisa navesti definiciju iz 

stava (2) ovog člana.“ 

 

Dosadašnji član 44. briše se. 

 

Član 8.  

U članu 46. (Svrha i obim izmjena i dopuna) stav (3) mijenja se i glasi: 

 

„(3) Ako je više od polovine članova važećeg propisa već izmijenjeno, odnosno dopunjeno, ili 

se predlaže izmjena, odnosno dopuna jedne trećine propisa, potrebno je pristupiti donošenju 

novog propisa.“ 

Iza stava (3) dodaje se novi stav (4) koji glasi:  

„(4) Nakon treće izmjene, odnosno dopune propisa, potrebno je pristupiti donošenju novog 

propisa.“ 

 

Član 9. 

Iza člana 53. (Formulacija dopune dijela članova) dodaju se novi čl. 53a. i 53b. koji glase: 

„Član 53a. 

(Amandmani) 

(1) Amandman je akt kojim se podnosi prijedlog za izmjenu, dopunu, brisanje odredbe ili 

dijela odredbe u tekstu prijedloga propisa za vrijeme trajanja procedure njegovog usvajanja.  

(2) Amandman se ulaže na sadržaj člana propisa u proceduri i njime se ne može mijenjati 

odnosno dopunjavati član propisa koji nije predmet prijedloga propisa.  

(3) Jednim amandmanom mogu se obuhvatiti sve izmjene, dopune ili brisanje odredbe ili 

njenog dijela koje se odnose na jedan član. 

(4) Jednim podneskom može se uložiti više amandmana na više članova. 

(5) Predlagač propisa može izmijeniti ili dopuniti svoj prijedlog u skladu s predloženim 

principima, odnosno korigirati, izmijeniti ili dopuniti osnovni tekst propisa do okončanja prve 

faze pred nadležnom komisijom odgovarajućeg doma Parlamentarne skupštine BiH. Usvojeni 

prijedlog sa izmjenom ili dopunom osnovnog teksta propisa postaje sastavni dio konačnog 

prijedloga propisa koji razmatra dom Parlamentarne skupštine BiH u prvom čitanju i na koji 

drugi ovlašteni podnosioci mogu podnijeti amandman. 

Član 53b. 

(Izrada amandmana) 

(1) Amandman mora sadržavati jasnu formulaciju teksta koji se predlaže umjesto formulacije 

teksta iz prijedloga propisa. Amandman ne može biti napisan opisno. 

(2) Amandman mora imati obrazloženje koje se navodi ili iza svakog amandmana ili na kraju 

teksta svih amandmana. 

(3) Na formu i sadržaj amandmana primjenjuju se sve odredbe ovih pravila koje su utvrđene 

za pisanje izmjene i dopune propisa. 

(4) Ako se podnosi više amandmana, oni se označavaju rimskim brojevima i podnose se prema 

redoslijedu članova propisa na koje se odnose. 

(5) U uvodnom dijelu podneska kojim se podnose amandmani nužno je navesti puni naziv i 

oznaku konačnog prijedloga propisa te pravni osnov kojim se ovlašćuje podnosilac na 

mogućnost podnošenja amandmana.“ 

 

Član 10. 

Član 54. (Prečišćeni tekst) mijenja se i glasi: 

 

„Član 54. 

(Prečišćeni tekst propisa) 

(1) Prečišćeni tekst propisa nije propis koji van snage stavlјa važeći tekst propisa, ne objavljuje 

se u „Službenom glasniku BiH“ i ne stupa na snagu. 

(2) Prečišćeni tekst propisa je tehničko pomagalo i nema službeni karakter. 

(3) Prečišćeni tekst propisa izrađuje nadležna služba za pripremu normativnih akata u 

instituciji Bosne i Hercegovine i objavljuje se na internetskoj stranici institucije. 

(4) Prečišćeni tekst propisa sadrži: 

a)  naziv propisa sa oznakom „prečišćeni tekst“ napisanom u zagradi ispod naziva; 

b) sve važeće odredbe jednog propisa koje su već stupile na snagu i još uvijek su na snazi s 

numeracijom brisanih članova propisa, s tim da se ispod numeracije člana navodi da je odredba 

brisana uz naznaku broja „Službenog glasnika BiH“ u zagradi; 

c)  prijelazne i završne odredbe svih propisa koji su obuhvaćeni, uz naznaku broja „Službenog 

glasnika BiH“ u kojem je objavlјen osnovni tekst i sve njegove izmjene i dopune, uključujući 

odluke Ustavnog suda BiH, autentično tumačenje i ispravke.“ 

 

Član 11. 

Iza člana 54. dodaje se novi član 54a. koji glasi: 

  

„Član 54a. 

(Novelacija teksta propisa) 

(1) Novelirani tekst propisa predstavlјa ukupnost važećih odredbi jednog propisa, koji je više  

puta mijenjan, dopunjavan i ispravlјan ili u smislu forme nije usklađen s odredbama Pravila. 

(2) Novelacija teksta propisa vrši se s ciljem smanjenja broja važećih propisa koji su usvojeni 

i objavlјeni prije stupanja na snagu Pravila. 

(3) Novelacija teksta propisa obavezna je za sve propise koji su usvojeni i objavlјeni prije 

stupanja na snagu Pravila.  

(4) U noveliranom tekstu propisa ne smiju biti sadržane nove odredbe, osim ispravki 

očiglednih štamparskih i drugih grešaka te odgovarajućih prijelaznih i završnih odredbi kojima 

se sve dotadašnje usvojene izmjene i dopune stavlјaju van snage. Članovi noveliranog teksta 

propisa dobivaju novu numeraciju. 

(5) Izuzetno od odredbe stava (4) ovog člana, ako tekst propisa nije usklađen s ovim pravilima, 

novelirani tekst propisa usklađuje se s odredbama Pravila. 

(6) Novelirani tekst propisa važi kao novi tekst propisa.  

(7) Uz novelirani tekst propisa dostavlјa se obrazloženje koje sadrži opis procedure provedene 

za izradu noveliranog teksta propisa i sve do tada usvojene i u „Službenom glasniku BiH“ 

objavlјene izmjene, dopune i ispravke propisa. 

(8) Novelirani tekst propisa usvaja se u Parlamentarnoj skupštini BiH po hitnom postupku, 

propisanom poslovnicima oba doma Parlamentarne skupštine BiH, u skladu s članom 54a. ovih 

pravila. 

(9)  Novelirani tekst propisa objavlјuje se u „Službenom glasniku BiH“ i stupa na snagu 

narednog dana od dana objavljivanja.“ 

 

Član 12. 

U članu 60. (Sadržaj obrazloženja) u stavu (1) iza tačke c) dodaje se nova tačka d) koja glasi: 

„d) usklađenost propisa koja se odnosi na obradu ličnih podataka sa standardima zaštite ličnih 

podataka,“. 

Postojeće tač. od d) do i) postaju tač. od e) do j).   

 

 

Član 13. 

U članu 67. (Revizije postojećih propisa) iza stava (1) dodaje se novi stav (2) koji glasi: 

„(2) Predlagač propisa obavezan je prije sistemske i periodične revizije postojećeg propisa 

izvršiti novelaciju teksta propisa iz člana 54a. ovih pravila. 

Dosadašnji st. (2), (3) i (4) postaju st. (3), (4) i (5). 

Dosadašnji stav (2), koji postaje stav (3), mijenja se i glasi: 

„(3) Vijeće ministara BiH u okviru godišnjeg plana zakonodavne aktivnosti dužno je sačiniti i 

plan novelacije tekstova zakona i drugih propisa donesenih prije stupanja na snagu ovih pravila, 

za koje će se provesti postupak iz člana 54a. Pravila.“ 

U dosadašnjem stavu (4), koji postaje stav (5), riječi: „vremenskog rasporeda“ zamjenjuju se 

riječima: “sistemske i periodične revizije postojećeg propisa“. 

Član 14. 

(Stupanje na snagu) 

Ove izmjene i dopune Pravila stupaju na snagu osmog dana od dana objavljivanja u „Službenom 

glasniku BiH“. 

 

Broj: 01,02-02-4-367/18 

10. februara 2021. godine 

S a r a j e v o 

                         

                                                                                                                                                                    

         Predsjedavajuća                                                                       Predsjedavajući 

     Predstavničkog doma                                                                     Doma naroda 

Parlamentarne skupštine BiH                                                  Parlamentarne skupštine BiH 

 

           Borjana Krišto                  Dr. Nikola Špirić 

 

 


